6月16彼工            潘艷姿
   即兩工在整理一寡資料，無意中，掀到舊年彼本手誌簿仔，佇6月16彼頁，我是安呢寫：今也，是即幾年來，我和爸爸尚接近的一工，心內真平靜，也真冷靜，阮真親近，只有1米釐的距離，但是即趟路，是卜將冷冷的你，送對有火的所在，佇彼的所在的幾分鐘後，你會化做灰……無法度搁想落去也，我真正希望會當堅強、勇敢，但是目屎伊道是毋聽話，伊道是毋聽話…………

    佇世俗的眼光來看，你是平凡的人，但是，我猶是真歡喜會當做你的子，可能是遺傳的因素，加上耳濡目染的関係，咱攏真愛古典文學，佇細漢，對你尚深的印象是：你真愛看一本叫做「三國誌」的冊，你有買真濟種的版本，我和阿母攏感覺真奇怪……一直到有一工聽著你講：係只是冊名仝，內面攏嘛無啥仝！即句話是我大漢了後，即了解你的意思，原來，你是用做學問的精神，在研讀一部冊。
    我希望佇做學問的部份，嘛會當有你的堅持、執著，感謝上蒼，我有種著你，生命中尚精彩的部份；佇研習台語即條路，始終無後悔，雖然，有時感覺淡薄仔辛苦，但是我永遠抱持著樂觀的態度。
    佇舊年的8月初8，是我第一擺，過著無父親的父親節，有一種講未出的孤單，佇彼工我即發現，竟然有真濟話，想卜對你講，但是你已經……我只好安慰家己：只要你佇天的日子，比佇地的日子較快樂，我道快樂，我道快樂……

